
MINUTI

Il-Minuti tal-Laqgħa Nru 73, li saret fit-18 ta’ Ġunju 2025, ġew ikkonfermati. 

INFORMAZZJONI LILL-KUMITAT

IĊ-CHAIRPERSON (Onor. Darren Carabott): Bħala korrispondenza se nivverbalizza l-ħsieb tal-Kumitat. Ir-rapport tal-Awditur Ġenerali li kien qed jiġi eżaminat, u ċjoè “Evaluating the role of the Malta Film Commission in Promoting the Maltese Film Industry”, kif ukoll tal-kontijiet tal-awtoritajiet statutorji, inkluż organizzazzjonijiet parastatali, li jaqgħu taħt il-Ministeru għat-Turiżmu u l-Ministeru għal Għawdex għas-snin 2020, 2021, 2022, 2023 u 2024,  se jkun qiegħed jieqaf, pendenti r-risposti li għad iridu jaslu minn erba’ entitajiet. Però se nagħmel dan l-appell pubbliku u nitlob sabiex jerġa’ jiġi kkomunikat li meta ssir talba għall-informazzjoni minn dan il-Kumitat, dik it-talba għandha tiġi rrispettata għax huwa l-Parlament li jkun qed jitlob dik l-informazzjoni.  Għaldaqstant qed nitlob li ssir din il-komunika sabiex tiġi pprovduta l-informazzjoni mitluba, jekk le, se nkun qed nitlob lill-Kumitat sabiex jittieħdu passi ulterjuri biex ikun hemm kollaborazzjoni sħiħa kif jitolbu r-regoli ta’ dan il-Parlament, kif jitolbu l-guidelines ta’ dan il-Kumitat u, fl-aħħar mill-aħħar, kif jixraq lill-ogħla istituzzjoni tal-pajjiż. 

Nistgħu issa ngħaddu għall-item li għandna għad-diskussjoni llum. 


RAPPORT TAL-AWDITUR ĠENERALI MAĦRUĠ F’MEJJU 2022 MINISTRY FOR FINANCE AND EMPLOYMENT: AN ANALYSIS ON REVENUE COLLECTION FINANCIAL YEAR 2020 – PREŻENTAZZJONI MILL-UFFIĊĊJU NAZZJONALI TAL-VERIFIKA

IĊ-CHAIRPERSON:  Il-Membri tal-Gvern għażlu dan ir-rapport bħala s-suġġett li jmiss biex jiġi diskuss, u llum għandna t-talba biex issir il-preżentazzjoni mill-Uffiċċju Nazzjonali tal-Verifika. Jekk m’hawnx aktar kummenti nistgħu nitolbu lill-Awditur Ġenerali u lill-uffiċjali preżenti mill-Uffiċċju tiegħu sabiex jiġu mal-mejda, u nirringrazzjawkom talli kkomunikajtu u bgħattulna l-preżentazzjoni minn qabel. 

Is-Sur Charles Deguara, is-Sur Noel Camilleri, is-Sinj. Tanya Mercieca, is-Sur Stefan Manicolo, u s-Sur Chris Micallef, Awditur Ġenerali, Deputat Awditur Ġenerali, Assistent Awditur Ġenerali, Uffiċjal, u Manager, rispettivament, ħadu posthom madwar il-Mejda.

IS-SUR CHARLES DEGUARA (Awditur Ġenerali): Grazzi, Sur President.  Dan kien rapport interessanti ħafna u pjuttost informattiv; il-bażi tiegħu kienet waħda informattiva. Kien interessanti għal ħafna raġunijiet, fosthom li minħabba li dan kien a follow-up audit,  segwejna x’sar f’dak is-settur. Huwa importanti li aħna nsegwu xi jkun sar sabiex naraw kemm qed jitwettaq mir-rakkomandazzjonijiet tagħna. Kumbinazzjoni, nhar it-Tnejn se nippreżentaw lill-Ispeaker rapport ieħor dwar għaxar follow-up audits. 

Qabel mas-Sur Chris Micallef, li hu manager fl-Uffiċċju magħna, jagħti l-preżentazzjoni tiegħu – fil-fatt hu kiteb ir-rapport – xtaqt nagħmel enfasi fuq żewġ aspetti importanti ħafna. L-ewwel wieħed huwa – u qed nieħu gost li preżenti hawn is-Sur Caruana għax naf li huwa suġġett għal qalbu ħafna – il-merger bejn id-dipartimenti tar-revenue. Dan huwa suġġett antik. Fil-fatt l-ewwel żviluppi tiegħu bdew fl-2006, imbagħad kien waqaf għal ċertu żmien, u minn mindu daħal is-Sur Caruana ngħata impetus ġdid u d-diparitment mexa ħafna fuq dan is-suġġett. Huwa importanti li d-dipartimenti tad-dħul jingħaqdu, iżjed importanti l-VAT, l-income tax u d-dwana, għax b’hekk id-dipartiment isir iżjed effiċejnti u jkun jista’ jinforza iktar. 

It-tieni aspett huwa dak tal-infurzar. F’suġġett bħal dan l-aspett tal-infurzar huwa importanti ħafna. Sfortunatament, tiltaqa’ ma’ nies li jaħsbu li l-NAO jiffoka biss fuq spejjeż, fuq ħruġ u nefqa, għax ħafna diskussjonijiet hekk ikunu, imma l-NAO jiffoka wkoll fuq id-dħul tal-Gvern. Dawn iż-żewġ equations flimkien, id-dħul u l-ħruġ, iwasslu għal żbilanċ, jew bilanċ, li jista’ jkun hemm.  Il-Gvern għandu dħul minn ħafna sorsi, mhux minn dawn biss, imma dawn huma s-sorsi maġġuri tiegħu. Nistieden issa lis-Sur Micallef sabiex jibda l-preżentazzjoni tiegħu. 

IS-SUR CHRIS MICALLEF (Manager fl-Uffiċċju Nazzjonali tal-Verifika): Nirringrazzzja lis-Sur Deguara għall-introduzzjoni tiegħu. Kif fil-fatt spjegalkom, din kienet analizi li għamilna fuq is-sena 2020 kif ukoll il-comparatives mill-2016 sal-2020, li kien qisu follow-up. L-ewwel darba li sar dan l-eżerċizzju kien fl-2016 fejn għamilna comparison mal-erba’ snin ta’ qabel. Ir-rapport kien intlaqa’ tajjeb, u l-Uffiċċju ddeċieda li nerġgħu nagħmlu analiżi simili biex naraw il-progress matul is-snin. 

Kif se nisjega aktar ‘il quddiem, sfortunatament is-sena 2020 kienet ftit differenti peress li kien hemm il-pandemija u allura rriżultaw ftit exceptions. Jien kont il-lead auditor fuq dan ir-rapport li konna għamilna fl-aħħar tal-2021 u l-bidu tal-2022 fuq il-figuri tal-2020, għax għalkemm sar fl-aħħar tal-2021, biex inġibu l-informazjoni attwali sal-aħħar tas-sena ma stajniex nagħmlu tal-2021. 

ONOR. GRAHAM BENCINI: Sur Micallef, dan huwa eżerċizzju li jsir kull erba’ snin? 

IS-SUR CHRIS MICALLEF: L-ewwel darba sar fl-2016. 

ONOR. GRAHAM BENCINI: U sar erba’ snin wara, fl-2020. 

IS-SUR CHRIS BENCINI: Imbagħad l-Uffiċċju ddeċieda li jerġa’ jagħmlu fl-2020. Forsi hemm il-pjanijiet li jerġa’ jirrepeti ruħu. 

IS-SUR CHARLES DEGUARA: Kif se tisimgħu, kemm fil-preżentazzjoni u nimmaġna anke mis-Sur Caruana, jinsab għaddej ħafna xogħol, u għaldaqstant ma naħsibx li preżentement huwa ż-żmien idoneu… Aħjar nagħtu ċans ċerti inizjattivi ġodda jseħħu ħalli mbagħad inkunu nafu fejn qegħdin. 

IĊ-CHAIRPERSON: Grazzi. Li se nitolbok, Sur Micallef, li biex tkun tista’ timxi skont id-direzzjoni tiegħek toqgħod attent għax hawnhekk qiegħed ma’ mejda politiċi u kapaċi tiżvijja u tieħu rotta differenti!	 Qed ngħodd lili nnifsi magħhom għax rajt lill-Onor. Ellul jaqbeż!  Nirrakkomanda lill-Membri tal-Kumitat, bħalma dejjem nagħmel – fil-bidu kont ngħid ninforza imma issa se nirrakkomanda – sabiex jekk hemm xi punti jew domandi, tittieħed nota tagħhom, imbagħad jekk is-Sur Micallef iħoss li f’xi mument irid jieqaf biex jieħu d-domandi jissenjalalna u nagħmlu d-domandi fuq dak il-punt aktar milli nħallu kollox għall-aħħar. Sur Micallef, se nimxu pass pass, u malli tgħid li tista’ tieħu ftit domandi, nagħti l-via libera lill-Membri tal-Kumitat. 

L-Onor. Ellul. 

ONOR. ANDY ELLUL (Segretarju Parlamentari għad-Djalogu Soċjali): Jiġifieri dan huwa l-aħħar rapport tax-xorta tiegħu? 

IS-SUR CHRIS MICALLEF: Iva. 

IĊ-CHAIRPERSON: Is-Sur Deguara spjega li dan huwa follow-up report, u allura naħseb li jkun tajjeb li jkun hemm riferenza għar-rapport li fuqu saret il-follow-up biex ikollna forma ta’ preambolu għal dak li qed jiġi deċiż.  U jekk il-Membri tal-Kumitat jaqblu nitlob li r-rapport li ġie ppubblikat oriġinarjament ikun jifforma parti mill-atti ta’ din l-investigazzjoni. Qed nagħmel hekk għal fini ta’ kompletezza. 

Is-Sur Micallef. 

IS-SUR CHRIS MICALLEF: Qabel ma nitkellem dwar l-iskop tar-rapport se nagħmel preżentazzjoni tal-ewwel rapport li kien ħareġ f’Diċembru 2017 dwar is-sena 2016 u l-erba’ snin ta’ qabel. Kif se nispjega aktar tard, l-iskop tal-analiżi u l-metodoloġija kienu l-istess, għamilna ftit riċerka, ifformulajna questionnaires għal kull dipartiment, bgħattnihomlom, analizzajna r-risposti, imbagħad għamilna follow-up questions u analizzajna d-data u l-infurzar li kien sar. 

Dak li ħareġ minnha kien li bħala analytic review qisu li minn sena għal oħra d-dħul beda jogħla. Rajna żieda tista’ tgħid għal kull sena. Bħala infurzar kien qed isir, imma kien għadu mhux daqshekk b’saħħtu, kif rajna ħafna aħjar fit-tieni rapport, u kien diġà beda ftit il-proċess u l-ħsieb għall-integrazzjoni tad-dipartimenti imma kien għadu wisq fil-bidu. Fit-tieni rapport kien avvanza xi ftit u issa avvanza ħafna aktar. 

L-iskop ta’ din l-analiżi kien li niġbru l-informazzjoni relevanti, nivvalutaw id-dħul miġbur mill-Kummissarju tat-Taxxa u d-Dwana matul l-2020, kif ukoll niċċekkjaw il-livelli ta’ proċeduri ta’ infurzar fis-seħħ fir-rigward tal-ġbir tad-dħul. Bħala metodoloġija, ġbarna l-informazzjoni mill-financial  estimates, mill-annual reports tad-dipartimenti, kif ukoll erġajna bgħattna l-questionnaires b’xi domandi li kienu jixbħu lil dawk li saru għall-ewwel rapport imma bqajna dejjem nevolvu d-domandi u kollox skont il-ġrajjiet ta’ dak iż-żmien. Bgħattna wieħed lill-Income Tax Department u lill-Capital Transfer Duty Department, bgħattna ieħor lill-VAT Department u ieħor lill-Customs Department. Għamilna wkoll numru ta’ laqgħat ma’ rappreżentanti mill-Ministeru għall-Finanzi u mill-Kummissarju tat-Taxxa u d-Dwana sabiex niġbru l-informazzjoni. 

Id-dħul stmat mill-income tax, mill-capital transfer duty u mill-VAT flimkien fl-2020 kien ta’ €235 miljun. Il-Ministeru għall-Finanzi kien responsabbli wkoll għall-ġbir tal-kontribuzzjonijiet tas-sigurtà soċjali, li għall-2020 kienu stmati li jkunu €1,149 miljun, kif ukoll mill-ġbir tad-dazju tal-importazzjoni u tas-sisa fi ħdan id-Dwana li l-istima tagħhom kienet €354 miljun. 

Kif diġà għedt, il-proċess ta’ integrazzjoni tad-dipartimenti kien beda fl-2006. L-għan ewlieni tiegħu kien li tiġi stabbilita relazzjoni ta’ xogħol eqreb u li jinħolqu sinerġiji bejn id-dipartimenti. Fost benefiċċji oħra, l-għan kien li meta jkunu qed jiġu diskussi termini ta’ ħlas lura għall-VAT, il-kontribwenti jkunu qed jiġu mfakkra regolarment dwar il-bilanċi tagħhom relatat mal-income tax, u viċi versa. 

Bħala dħul attwali, fl-2020 kien hemm €1,537 miljun miġbura mill-income tax – li jinkludi net of refunds u l-capital transfer duty – €1,064 miljun miġbura minn social security  contributions, €122 miljun miġbura mill-capital transfer duty, €7,080 miljun miġbura mill-VAT, u €267 miljun miġbura mid-dwana. Bħala total dawn ammontaw għal madwar €3,650 miljun. 

IĊ-CHAIRPERSON: Nitolbok tgħidilna meta nkunu nistgħu nagħmlulek id-domandi. 

IS-SUR CHRIS MICALLEF: Meta tridu. L-aħjar li tistaqsuni meta jkollkom xi domanda. 

IĊ-CHAIRPERSON: Hawn min irid jagħmel xi mistoqsijiet? L-Onor. Graham Bencini. 

ONOR. GRAHAM BENCINI: Qed nagħmel referenza għall-Commissioner for Revenue (CfR) u l-islide fejn għandek l-istimi. Qed nifhem sew li din li qed turina hija l-actual? 

IS-SUR CHRIS MICALLEF: Iva. 

ONOR. GRAHAM BENCINI: U l-oħra hija projection. 

IS-SUR CHRIS MICALLEF: Eżatt. 

ONOR. GRAHAM BENCINI: Qed nifhem sew li l-actual ma laħaqx il-projection? 

IS-SUR CHRIS MICALLEF: Eżatt.  Fl-2020 dak kien il-każ, kif se nispjegaw aktar tard. 

ONOR. GRAHAM BENCINI: Qed nistaqsik għax id-differenza bejn il-projection tal-income tax, il-capital transfer duty u l-VAT żvijjat ħafna mill-attwal, imma jekk se tasal għaliha nistaqsik dwarha aktar tard. 

IS-SUR CHRIS MICALLEF: Iva, se nispjega aktar tard għax dħalna fiha fid-dettall. Bħala income tax, id-dħul għall-2020 ammonta għal ftit iżjed minn €1.6 biljun.  47% tat-total, li jammonta għal €769 miljun, inġabar mill-final settlement  system (FSS), u t-tieni l-akbar ammont kien miġbur mill-provisional tax li jħallsu l-kumpaniji u s-self employed. Dawn l-ammonti kienu gross, jiġifieri qabel ma saru ċerti refunds li ngħataw matul l-2020, li t-total tagħhom kien €88 miljun. 

Issa se nitkellem dwar il-varjanzi, u nibda mill-income tax, bejn l-attwali u l-estimated revenue. Kien stmat li jinġabru madwar €399 miljun aktar milli nġabru. Tkellimna ma’ diversi uffiċjali, kemm dawk li jaħdmu fl-Uffiċċju tal-Kummissarju tat-Taxxi kif ukoll man-nies tal-Budget Office u ma’ oħrajn mill-Economic Policy Department. Li jiġri hu li meta jkunu qed jippreparaw l-Baġit għas-sena ta’ wara huma jimxu ma’ dak li jkun ġara s-sena ta’ qabel, jaraw it-trends ġodda li hemm, x’budget measures ikunu ddaħħlu, u jaraw kemm ikun proġettat li se jikber il-GDP u l-ekonomija u jaħdmu skont dak. Li ġara fl-2020, li ovvjament ħadd ma kien bassar  waqt li kienu qegħdin isiru l-projections, kien li kien hawn il-pandemija u allura waqt li l-budgetary figures kienu għoljin għax hekk kien mistenni, l-actual figures  kienu baxxi u nħolqu dawn il-variances. Dik kienet ir-raġuni ewlenija. 

Il-Kummissarju tat-Taxxi daħħal ukoll ftit aktar minn €1 biljun f’social security contributions, minkejja li kien stmat li se jdaħħal madwar €85 miljun.  Bejn Marzu u Ġunju 2020 il-Ministeru għall-Politika Soċjali u d-Drittijiet tat-Tfal nieda erba’ benefiċċji li kienu targeted għall-ġenituri, persuni b’diżabilità, min kellu problema mediċinali, u benefiċċji oħra għal min spiċċa bla xogħol, kollha bil-għan li jgħin lil dawk in-nies wara l-agħar perjodu tal-pandemija. 

Issa se naraw ftit it-trend analysis tal-ħames snin ta’ qabel l-2020 tal-gross income tax. Kif tistgħu taraw, mill-2016 sal-2019 kien hemm żidiet kull sena, kif kien mistenni anke fl-istimi tagħhom, imma fl-2020 kien hemm it-tnaqqis. Ma’ kull min tkellimna qal li dan kien effett tal-pandemija. Fl-2020 iddaħħlu diversi miżuri biex jgħinu lill-ekonomija, wara li bejn Marzu u Ġunju kien hemm effetti ħżiena ħafna. Waħda mill-miżuri, li ħalliet impatt, kienet l-iskema tat-tax deferral li gawda minnha min kellu jagħti l-pagamenti tal-VAT, provisional tax u social security contributions għall-ħaddiema self employed.  Dawn il-pagamenti setgħu jiġu differiti minn Awwissu 2020 għal Mejju 2022 u allura d-dħul minn Marzu… (Interruzzjonijiet) Dawn issa se narawhom fis-snin ta’ wara. 

F’din l-islide li qed naraw issa hemm il-varjanzi għal kull kategorija ta’ income tax. L-inqas kategorija ta’ income tax li ġiet affettwata kienet dik tal-FSS, minħabba miżuri li daħħal il-Gvern, bħall-wage supplement li kienet amministrata minn Malta Enterprise.  Dawn il-ħaddiema ngħataw €800 fix-xahar u din għenet biex id-dħul tal-Gvern mill-FSS ma jonqosx drastikament. Però ċertu tnaqqis xorta sar għax dawn il-ħaddiema qabel kienu jaqilgħu iżjed minn €800 fix-xahar u allura xorta kellhom tnaqqis fid-dħul totali tagħhom. 

Min-naħa tal-International and Corporate Tax Unit (ICTU) it-tnaqqis kien wieħed sostanzjali  għax dan għandu x’jaqsam ma’ dħul minn kumpaniji barranin li wkoll esperjenzaw in-negattività tal-pandemija. Dawn il-kumpaniji normalment ikollhom 18-il xahar time window biex iħallsu l-pagamenti tat-taxxa, u filwaqt li s-soltu numru minnhom kienu jaqbdu u jħallsu, ġara li minħabba l-pandemija użaw it-time window kollu biex iħallsu u allura dawn ukoll kellhom it-taxxa differita. 

IĊ-CHAIRPERSON: Ippermettili nfaqqfek għax hawn xi domandi.  L-Onor. Alex Muscat. 

ONOR. ALEX MUSCAT: Sempliċement biex inkunu preċiżi. L-FSS hija t-taxxa fuq id-dħul li tinġabar mill-impjiegi hawn Malta u qed tirrappreżenta x-xogħol li qed jiġi ġġenerat hawn Malta. 

IS-SUR CHRIS MICALLEF:  Hekk hu.

ONOR. ALEX MUSCAT:  Mentri l-ICTU huwa relatat ma’ kumpaniji internazzjonali li jkollhom bażi hawn Malta.

IS-SUR CHRIS MICALLEF:  Eżatt. 

ONOR. ALEX MUSCAT:  Jiġifieri qed nifhem li hemmhekk id-dħul li jkun taxxabbli mhux neċessarjament qed jiġi ġġenerat hawn Malta. 

IS-SUR CHRIS MICALLEF: Hekk hu, imma hemm ir-regoli tal-international tax. 

ONOR. ALEX MUSCAT: Qed ngħid sew li l-FSS li qed jirrappreżenta taxxa fuq id-dħul tal-impjiegi Maltin ma varjax daqshekk, mentri fil-każ ta’ dawk il-kumpaniji li għandhom bażi hawn Malta imma huma aktar esposti għal trading internazzjonali, id-daqqa kienet waħda mill-ikbar, jekk mhux l-aktar waħda, kważi 40%? 

IS-SUR CHRIS MICALLEF: Eżatt. Dawn ikunu kumpaniji kbar u peress li kien hemm tax deferral tagħhom, malli pagament isir sena wara....  Pagament ikun materjali ħafna u allura dik kienet ir-raġuni. 

IĊ-CHAIRPERSON: Għal finijiet ta’ record, ir-rata tal-varjanza tal-ICTU hija daqs dik tal-capital gains  ukoll. 

L-Onor. Bencini. 
ONOR. GRAHAM BENCINI: Biex inkunu preċiżi, Sur Micallef, mhux kumpaniji li għandhom bażi f’Malta imma kumpaniji li huma rreġistrati f’Malta, għax hemm differenza. L-ICTU hija dik l-entità  li tittratta ma’ dawk il-kumpaniji li għandhom sidien barranin, jew li jgħixu barra minn pajjiżna, imma li huma rreġistrati f’pajjiżna. Il-mistoqsija tiegħi hija dwar l-ICTU. F’dik il-figura li hemm imsemmija taħt l-ICTU, hemm inkluż ukoll is-six-sevenths, five-sevenths, two-thirds u l-100% refunds?  Jiġifieri jiġi netted off mal-figura hemmhekk? 

IS-SUR CHRIS MICALLEF: Le, f’din it-tabella partikolari l-figuri mhumiex gross imma huma netted. 

ONOR. GRAHAM BENCINI: Ħalli nerġa’ nagħmel id-domanda. Dawn il-kumpaniji jħallsu t-taxxa, imbagħad, aħna għandna leġiżlazzjoni li permezz tagħha s-sidien ta’ kumpaniji li mhumiex residenti f’pajjiżna jingħataw diversi refunds skont it-tip ta’ income li jkollha dik il-kumpanija; hemm 100%, six-sevenths, five-sevenths u two-thirds refunds. Dawn ir-refunds li qed nagħmel riferenza għalihom huma netted off ma’ dik il-linja ta’ taxxa li għandek hemmhekk? 

IS-SUR CHRIS MICALLEF: Iva, huma netted off. 

ONOR. GRAHAM BENCINI: Għandek xi statistika ta’ kemm huwa l-perċentwali ta’ dawn il-kumpaniji li jużaw il-massimu tat-18-il xahar, dment li jkollhom id-Duty on Documents and Transfers (DTT 10) exemption f’postha, biex iħallsu r-rata ta’ taxxa? 

IS-SUR CHRIS MICALLEF: Le, m’għandniex għax ma konniex staqsejna għaliha dak iż-żmien. 

IĊ-CHAIRPERSON: Forsi tistgħu tidderiġuna dwar lil liema entità għandna nagħmlu din it-talba. 

IS-SUR CHRIS MICALLEF: Lis-CfR. 

IĊ-CHAIRPEROSN: Mela fil-kas, jekk hawn qbil mill-Kumitat, issir id-domanda li għadha kif ġiet direzzjonata lis-Sur Micallef, lill-entità rakkomandata. 

ONOR. ALEX MUSCAT: Liema hi l-mistoqsija? 

ONOR. GRAHAM BENCINI:  Jekk id-dipartiment għandux statistika dwar kemm minn dawn il-kumpaniji tal-ICTU jużaw il-massimu tal-ħin, jiġifieri l-estenzjoni tal-pagament tat-taxxa minn disa’ xhur mill-year end għal 18-il xahar, dment li jkollhom id-DTT exemption f’postha, u jekk għandu jgħaddiha lill-Kumitat. 

ONOR. ALEX MUSCAT:  Moving forward, jien qed nassumi li sakemm qed nagħmlu l-analizi tal-preżentazzjoni se jkun hemm aktar mistoqsijiet li possibbilment iridu jiġu direzzjonati lill... 

IĊ-CHAIRPERSON: I don’t want to jump the gun, però nassumi li l-Kumitat se jkun qed jaqbel li jkun hawn xhieda f’dak is-sens, però ladarba… 

ONOR. ALEX MUSCAT:  Allura nistgħu nippreparaw dawn il-mistoqsijiet kollha... 

IĊ-CHAIRPERSON: Jien qed ngħid li sal-aħħar ta’ din is-sessjoni jinġabru d-domandi u jiġu direzzjonati u jkollna l-informazzjoni għad-dispożizzjoni tagħna qabel ix-xhieda biex… 

L-Onor. Ellul. 

ONOR. ANDY ELLUL: Il-mistoqsija li għamel l-Onor. Bencini hija dwar x’għandu fil-pussess tiegħu l-NAO dwar dik id-data? 

ONOR. GRAHAM BENCINI: Le, mhux l-NAO, imma s-CfR. 

ONOR. ANDY ELLUL: Imma rigward dik iċ-ċifra? 

ONOR. GRAHAM BENCINI: Le, mhux iċ-ċifra. Il-mistoqsija kienet jekk għandhomx il-perċentwali ta’ kumpaniji li jaqgħu fil-bracket tal-ICTU, jiġifieri dawk il-kumpaniji li spjegajt qabel, li jużaw il-massimu tal-ħin, jiġifieri l-estenzjoni  tal-ħlas tat-taxxa... 

ONOR. ANDY ELLUL: Imma fil-preżent, jew fir-rigward ta’ dik id-data? 

ONOR. GRAHAM BENCINI: Fir-rigward tal-2020, għax aħna qegħdin neżaminaw dan ir-rapport. 

ONOR. ANDY ELLUL:  Tajjeb.

IĊ-CHAIRPERSON:  Id-domanda saret lill-NAO, l-NAO qal li ma daħalx f’dak ir-remit u m’għandux dik l-informazzjoni, u qed jirrakkomanda biex aħna mmorru għand is-CfR. Jekk qed nifhem tajjeb il-Kumitat qed jaqbel li ssir din it-talba. 

ONOR. ALEX MUSCAT: M’għandniex oġġezzjoni. Il-punt tiegħi kien biex niġbru l-mistoqsijiet għas-CfR kollha u nibagħtuhom f’daqqa. 

IĊ-CHAIRPEROSN: Wara is-sessjoni tal-lum, bħalma jsir is-soltu, jiġi kkomunikat kollox f’daqqa. 

ONOR. GRAHAM BENCINI: Sur President, is-Sur Micallef jippreferi li nagħmlu l-mistoqsijiet waqt li jkun għaddej. Hux hekk?

IĊ-CHAIRPERSON: Iva, hekk qal. Allavolja qed jikkontradixxi dak li għedt jien!

Kompli, Sur Micallef. 

IS-SUR CHRIS MICALLEF: Issa se nitkellem ftit fuq il-collection fejn tidħol l-FSS. Bħala parti mill-analizi dorna l-mod kif kienu qed jinġabru l-flus u fosthom insibu ammont sostanzjali ta’ defaulters u demand notices li ntbagħtu matul l-2020 lil min ma jħallasx bħala l-ewwel step ta’ infurzar. Intbagħtu wkoll numru żgħir ta’ judicial letters, u d-dipartiment daħal ukoll f’numru ta’ agreements ma’ min kien qed isibha diffiċli jħallas kollox f’daqqa, sabiex iħallas bl-instalments fix-xahar. 

IĊ-CHAIRPERSON: Jiġifieri ntbagħtu ittri uffiċjali.  Imma rigward inizjali ta’ proċeduri ġudizzjarji  nġabret l-informazzjoni? 

IS-SUR CHRIS MICALLEF: Sfortunatament, fl-2020 ma tantx kien hemm...

IĊ-CHAIRPERSON: Fit-tabella hemm indikat li ntbagħtu 27 ittra uffiċjali bil-qorti.

IS-SUR CHRIS MICALLEF: Eżatt. 

IĊ-CHAIRPERSON: Però proċeduri ġew inizjati, jew għax ma ġewx murija?

ONOR. ANDY ELLUL: Però mbagħad hemm li ntlaħqu numru ta’ agreements, li qed  nifhem li jistgħu jassorbu l-kwestjonijiet li kien hemm fl-ittri uffiċjali.

IĊ-CHAIRPERSON: Kien hemm 368 remission of interest agreements, 1,008 FSS agreements, default notices FSS agreements 410... Ma nafx jekk għandekx għad-dispożizzjoni tiegħek dak li staqsejtek, jekk le tiġi kkomunikata l-informazzjoni.

IS-SUR CHRIS MICALLEF:  Aħna staqsejna għall-enforcement li kien sar, inkluż dak li ġara fil-qrati wkoll, u dan huwa li tawna bħala informazzjoni. Jiġifieri le, ma sarux steps forward ġodda fl-2020. Jista’ ikun ukoll li parti kbira mir-raġuni...

ONOR. GRAHAM BENCINI: Peress li ġiet ippubblikata f’Mejju 2022, post year end tal-2020, saru xi affarijiet relatati mal-2020?

IS-SUR CHRIS MICALLEF: Għalkemm dan ġie ppubblikat fl-2022, għamilnih fl-aħħar tas-sena 2021 u fil-bidu tal-2022. Biex inġibu l-informazzjoni attwali riedu jkunu għalqu r-returns u l-affarijiet tat-taxxa, jiġifieri ma stajniex nagħmlu tal-2021. Però tlabna l-informazzjoni fil-bidu tal-2022.

ONOR. GRAHAM BENCINI: Kieku saret xi ħaġa bejn l-2020 sal-2022 kienet tiġi kkomunikata lilkom. Hux hekk?

IS-SUR CHRIS MICALLEF: Ma neskludix li sar iktar infurzar fl-2021, però aħna staqsejna dwar l-infurzar li kien sar sal-2020.

ONOR. ANDY ELLUL: Jiġifieri minkejja li dan ġie ppubblikat fl-2022, jirrelata għal data li ngħalqet fl-2020.

IS-SUR CHRIS MICALLEF: Eżatt. Li ovvjament tiġi konkluża s-sena ta’ wara.

ONOR. AMANDA SPITERI GRECH: Tenut kont li l-2020 kienet sena delikata ħafna, intom dħaltu fil-mertu li jkollok nies li jkollhom bżonn l-għajnuna, fis-sens ta’ naqra iktar flessibilità, biex ikunu jistgħu jħallsu? Jien ġieli niltaqa’ ma’ nies li sfortunatament ikollhom dipressjoni, jew problemi oħra, u allura jista’ jkun li b’hekk ikunu żdiedu l-agreements minflok ma wieħed jinforza bil-qorti. Dan il-mertu intom dħaltu fih?

IĊ-CHAIRPERSON: Sempliċement biex nippreċiża. Onor. Spiteri Grech, inti għedt li żdiedu l-agreements, imma fil-fatt hemmhekk m’hemmx comparison.

ONOR. AMANDA SPITERI GRECH: Nikkoreġi lili nnifsi. Meta wieħed jikkompara l-judicial letters mal-agreements jara li n-numru naqas.

IĊ-CHAIRPERSON: Jien sempliċement biex nikkjarifika d-domanda.

IS-SUR CHRIS MICALLEF: Fil-fatt fiż-żewġ slides li jmiss se nidħlu naqra iktar fuq dan is-suġġett. (Interruzzjonijiet)

IĊ-CHAIRPERSON: Jien hekk ipproponejt, però... (Interruzzjonijiet) Mela ħalli nieħu deċiżjoni eżekuttiva.  Domandi jsiru wara li jlesti l-preżentazzjoni għax we are jumping the gun u qed naqbżu l-passi. Nistennew lis-Sur Micallef ilesti..

ONOR. ANDY ELLUL: Però hu qalilna biex nistaqsu.

IS-SUR CHRIS MICALLEF: Għax ma stennejtx dawn id-domandi kollha! 

Matul is-sena 2020 id-Dipartiment daħal ukoll fi 368 remission agreement, jiġifieri arranġamenti fejn jinħafru ammonti ta’ interessi jekk jitħallas il-kumplament tal-ammonti dovuti. Fil-fatt tħallsu madwar €4 miljun, u nħafru kważi €3 miljun relatati ma’ interessi. Jekk ma jseħħux dawn it-tip ta’ arranġamenti, jispiċċa ma jinġabar kważi xejn. Jiġifieri għad-Dipartiment, aħjar jiġbor l-€4 miljun milli ma jiġbor xejn, speċjalment jekk it-€3 miljun l-oħra jkunu interessi u mhux ammonti dovuti. Biex nitkellmu fuq il-każijiet tal-qorti...

IĊ-CHAIRPERSON: Għal finijiet ta’ record id-domanda li għamilna aktar qabel fir-rigward tal-azzjoni ġudizzjarja qiegħda f’din l-islide, u hija fuq l-income tax biss. 

IS-SUR CHRIS MICALLEF: Eżatt. Fejn tidħol income tax u każijiet il-qorti l-uffiċċju tal-Kummissarju tat-Taxxi kellu numru ta’ nies li għax ma ħallsux it-taxxa dovuta tagħhom, tressqu l-qorti wara l-proċeduri u l-opportunitajiet kollha li jkun tahom id-Dipartiment. Fl-2020, minħabba l-pandemija, ħafna mis-seduti ġew differiti u allura ma tantx ġew solvuti każijiet, però kif tistgħu taraw fit-tabella, kien hemm numru ta’ każijiet li kienu pendenti mis-sena 2019 kif ukoll oħrajn ġodda tal-2020. Ftit minnhom ġew konklużi u ħafna minnhom ġew differiti. Saru wkoll repayment plans, fejn kien hemm sistema li permezz tagħha id-defaulters jidħlu f’repayment plan, jitnaqqsulhom 70% mill-interessi u penali jekk l-ammont jitħallas f’daqqa, jew inkella 60% jekk it-tnaqqis ikun se jkun f’instalments u mhux f’daqqa.  Bħala arretrati, fejn tidħol income tax, fl-aħħar tas-sena 2020 kien hemm €800 miljun li ġew newly accrued relatati ma’ dik is-sena. Dan kien numru ikbar minn tas-soltu wkoll minħabba l-pandemija. Il-closing estimated amount li ma kienx se jinġabar kien ta’ ftit iktar minn €1 biljun, u n-net collectable balance, skont l-istima tad-Dipartiment, kien ta’ €364 miljun. It-total tal-arretrati kien ta’ madwar €1.5 biljun. 

Fejn tidħol l-income tax hemm erba’ kategoriji kif jinħadmu biex jaslu għal dawn in-numri li għadni kif għedtilkom. Tajjeb ngħidilkom li l-arretrati nanalizzawhom kull sena; f’dan l-eżerċizzju dħalna f’ċertu dettall differenti ta’ analiżi, imma fejn jidħol awditjar nagħmlu ftit iktar analiżi kull sena. 

F’din is-slide qegħdin naraw l-ammont ta’ flus li ilhom pendenti minn qabel l-1999, meta qabel kien hemm sistema differenti. Kien hemm €153 miljun li ma nġabrux, li 90% minnhom huwa stmat li mhumiex se jinġabru. Il-ftit li nġabru kien meta kien hemm taxpayers li kienu riedu jidħlu f’xi agreement u jġiegħluhom jaċċettaw li jħallsu dak li kellhom pendenti pre-1999 qabel jagħmlulhom tali agreement.  Il-bqija huwa diffiċli li jinġabru.

Bħala FSS kien hemm €217 miljun x’jinġabru, li qed jassumu li 70% minnhom mhumiex se jinġabru, kif ukoll €324 miljun f’social security contributions class 1 li jaħsbu li minnhom mhux se jiġbru madwar 48%. Fejn jidħlu social security contributions class 2, li jinġabru mis-self employed, kien hemm madwar €126 miljun li ilhom ġejjin mill-1998. Skont meta kienu dovuti, id-Dipartiment jalloka persentaġġ ta’ probabilità li ma jitħallsux, kif jidher fit-tabella; 75% tal-ammonti tas-sena 2015 u 40% tal-ammonti iktar reċenti. L-istess għas-self assessment. Kien hemm ammont ta’ madwar €625 miljun li kienu jaħsbu li mhumiex se jinġabru. Tajjeb ngħidu li ħafna minn dawn ikunu magħmulin minn stimi. Meta r-returns ma jiġux submitted, is-sistema awtomatikament taħdem l-istimi, jiġifieri għalkemm hemm ammont ta’ €625 miljun, dawn ma jkunux bilfors relatati ma’ returns submitted. Pereżempju, anke jekk kumpanija tieqaf topera, jekk ma tiġix magħluqa jibqgħu jiġġeneraw l-istimi kull sena. 

Mill-income tax se naqilbu għall-capital transfer duty fejn ukoll għamilna trend analysis.  Simili għal dak li rajna fl-income tax, kien hemm upward trend qisu mis-sena 2016 sas-sena 2019, biex imbagħad kien hemm tnaqqis sostanzjali fis-sena 2020. Iż-żidiet irriżultaw l-iktar grazzi għall-iskema tal-first time buyers, li kienet ġiet approvata fl-2013. Permezz ta’ din l-iskema l-first time buyers kienu qed jiġu eżenti milli jħallsu d-duty on documents fuq l-ewwel €150,000. It-tnaqqis fid-dħul tas-sena 2020 ġejna mgħarrfa li kien mill-effett li ħalliet il-pandemija, fejn naqsu l-agreements tax-xiri tal-propjetà. Bħala collection procedures, fejn jidħol capital transfer duty, intbagħtu 647 reminder, 178 demand notices, saru seba’ garnishee orders, u ntbagħtu 219 ittri legali, kif ukoll saru xi warnings legali. Miżuri li ħa d-Dipartiment fuq il-valur iddikjarat tal-propjetà kienu li eżamina total ta’ 16,304 atti notarili, fejn irrifera total ta’ kważi 5,000 każ lill-periti mqabbda mid-Dipartiment biex jagħmlu evalwazzjoni tal-propjetà. F’4,623 minnhom irriżulta li kien hemm under declaration, u b’hekk ġiet mitluba titħallas id-differenza tad-duty dovuta fuq l-ammont rivedut plus penali. Bħala arretrati tal-capital transfer duty, din il-katergorija l-iktar li jirrigwardaw huwa l-imgħaxx fuq il-preżentazzjoni tard ta’ atti minn nutara. It-total tal-arretrati fi tmiem tas-sena 2020 kien ta’ €29 miljun, li kważi €20 miljun minnhom, li jirrappreżentaw 68% tat-total, kienu kkunsidrati li mhux se jinġabru. Fil-fatt konna għamilna audit xi sena qabel fuq il-capital transfer duty arrears, fejn sibna li kien hemm ħafna bilanċi li kienu antiki u ġew preskritti u kien diffiċli li jinġabru. Però sakemm ma jiġux written off se jibqgħu jidhru bħala arretrati materjali.  Ngħaddi issa għall-VAT.

Kif tistgħu taraw f’din it-tabella, l-istess bħall-income tax u d-duty on documents, fil-VAT kien hemm tnaqqis sostanzjali fis-sena 2020 minħabba li dak li kien smat ma ġiex miġbur. Kien hemm tnaqqis ta’ iktar minn €320 miljun. F’dan il-każ il-possibilità li l-pagamenti jiġu differiti, fil-bidu kien fuq perjodu minn Marzu għal Awwissu 2020, imma imbagħad ġiet estiża sa Diċembru 2021. Allura s-snin 2020 u 2021 ħadu daqqa kbira bħala ġbir min-naħa ta’ VAT. Importanti nsemmu wkoll li minn statistika li rajna mill-NSO il-prodott domestiku gross (GDP) fit-tieni kwart tas-sena 2020 kien naqas bi 13%, filwaqt li matul is-sena sħiħa naqas b’madwar 6%. Ovvjament il-VAT jiġi relatat ukoll mal-GDP. Bħala analiżi tas-snin, mis-sena 2016 sal-2019 rajna żieda totali ta’ €220 miljun f’termini assoluti. Min-naħa l-oħra fis-sena 2020 ġew miġbura €167 miljun inqas mis-sena ta’ qabel. 

Bħala infurzar relatat mal-VAT id-Dipartiment ħa diversi miżuri biex jinġabru l-flus, l-ewwel billi bagħat numru ta’ demand notices, li huma ittri biex ifakkru xi flus huma dovuti lid-Dipartiment. Jekk il-flus jibqgħu ma jinġabrux id-Dipartiment kien qed jipprova jidħol f’arranġamenti biex il-flus jinġabru ftit ftit sa massimu ta’ ħames snin. Jekk xorta dak li jkun ma jasalx biex iħallas, tittieħed azzjoni legali l-qorti.  Kif tistgħu taraw fl-infographic, kull sezzjoni tad-Dipartiment ippruvat tieħu xi miżuri biex jinġabru l-flus. Pereżempju, madwar €23 miljun inġabru b’diversi proċeduri li kienu ħadu l-collection section fi ħdan id-Dipartiment. Min-naħa l-oħra, 46 taxpayer bejniethom iffrankaw iżjed minn €1.3 miljun f’imgħaxx wara li daħlu f’remission agreements. Waqt is-sena 2020 ma tteħditx azzjoni legali mil-legal section, u allura ma nġabar xejn. Raġuni ewlenija kienet il-pandemija, għax il-qorti ma kenitx qed taħdem b’mod normali. Bħala arretrati tal-VAT, minn ammont ta’ ‘l fuq minn €4.5 miljun, 94% kienu stmati li mhumiex se jinġabru. Meta tkellimna mad-Dipartiment spjegawlna li l-ammont ta’ VAT dovut li jkollhom fis-sistema, ikun ġej minn stimi li tkun iġġenerat l-istess sistema malli t-taxpayer ma jħallasx mill-ewwel. Dawn jibqgħu jakkumulaw, u meta t-taxpayer iħallas l-ammonti ta’ stima jinqata’ minn dak li jkun ġie mħallas, imma d-differenza tibqa’ hemmhekk. Apparti minn hekk, l-interessi jibdew jakkumulaw sakemm l-ammont jitħallas, u allura qegħdin jinħolqu dawn l-over statements tal-arretrati. Id-Dipartiment spjegalna wkoll li write-offs ma jistgħux isiru sakemm il-VAT number ma jiġix ikkanċellat. Min-naħa l-oħra, kull meta staqsejnihom biex jagħtuna l-ageing tal-ammonti tal-VAT, meta nagħmlu l-arrears of revenue kull sena, dan qatt ma kien ipprovdut lilna. Jiġifieri għall-kuntrarju tal-income tax, eċċ, fejn titdħol VAT qatt ma kellna ageing analysis f’idejna biex inkunu nistgħu nagħmlu l-analiżi tagħhom. Ħalli issa ngħaddi biex nitkellem dwar id-dwana. 
Fis-sena 2020, id-Dwana ġabret €391 miljun, li €249 miljun minnhom kienu ġejjin minn excise duties. Kif tistgħu taraw, huma mhux biss jiġbru l-flus imma jagħmlu wkoll infurzar differenti għall-kuntrarju tad-dipartimenti l-oħra. Tajjeb ngħidu li dawn issekwestraw ukoll ammont konsiderevoli ta’ droga, sigaretti, tabakk, oġġetti foloz, kif ukoll flus kontanti mhux iddikjarati. Bħala varjanzi bejn il-figuri attwali u l-estimi nistgħu ngħidu li l-varjanzi fid-dħul annwali kien ta’ ftit inqas minn €86.5 miljun fin-negattiv, li l-biċċa kbira tiegħu kien minn inqas import u excise duties miġbura mid-Dipartiment. L-ispjegazzjoni li tawna għal dan kienet li dan kien effett tal-pandemija. It-trend analysis kienet simili wkoll; rajna żidiet kull sena mill-2016 sal-2019, imbagħad kien hemm is-sena 2020, fejn din ħadet daqqa ‘l isfel. 

Bħala infurzar, id-Dwana iċċekkjat fiżikament 23% tad-dikjarazzjonijiet tal-oġġetti li ġew impurtati kif ukoll 8% tat-total tas-suġġetti għall-excise duties fil-mument tad-dikjarazzjoni tagħhom. Barra minn hekk id-Dipartiment jagħmel ukoll xi kontrolli fuq id-dokumenti mis-sezzjoni tal-verifika tad-Dwana, fejn 5% tad-dikjarazzjonijiet ta’ oġġetti impurtati kif ukoll ftit inqas minn 1% tad-dikjarazzjonijiet ta’ oġġetti suġġetti għall-excise duties, il-verifika tad-dokumenti jistgħu jsiru sa tliet snin wara li l-oġġetti jkunu ġew iddikjarati. Ovvjament, mill-ispezzjoni tad-dokumenti jistgħu jiftħu spezzjoni iktar dettaljata. Bis-saħħa ta’ dawn iż-żewġ tipi ta’ spezzjonijiet inġabru ftit iktar minn €1 miljun mid-Dwana. 

Bħala arretrati, fl-aħħar tas-sena 2020 kienu ammontaw għal ftit inqas minn €13-il miljun, li  46% minnhom kienu ilhom dovuti bejn għaxra u 15-il sena u relatati ma’ każijiet li kienu għaddejjin fil-qrati dak iż-żmien, filwaqt li l-34% l-oħra kienu ilhom dovuti għal inqas minn sena u li l-maġġorparti tagħhom kienu ġew miġbura sakemm ġie ppubblikat dan ir-rapport.  Dan ġie vverifikat imbagħad iktar tard mill-NAO. 

Bħala trend analysis fejn jidħlu net collectable arrears, kif tistgħu taraw, mis-sena 2016 sal-2019 id-Dwana kien qed jirnexxilha tnaqqas it-total tal-arretrati dovuti lejha sena wara l-oħra, però fis-sena 2020 dawn reġgħu żdiedu minħabba l-effetti tal-pandemija, fejn żdiedu ħafna l-arretrati tas-sena 2020. Bħala azzjoni legali li ħadet id-dwana, fl-2020 bagħtet 241 noti ta’ sekwestru, 15 letters of prosecution, kif ukoll kellha numru ta’ każijiet għaddejjin fil-qrati. Minn 21 każ li bdew fis-snin 2019 u 2020, każ wieħed biss ġie ċedut, u l-kumplament tal-każijiet kienu għadhom għaddejjin peress li ħafna minnhom ġew differiti. 

Bħala summary highlight tar-rapport ngħid li t-taxxa tad-dħul żdiedet b’€293 miljun f’termini assoluti meta tqabbel l-2020 mal-2016, b’żidiet sostanzjali osservati f’diversi snin kif ukoll tnaqqis fl-aħħar sena. Kien hemm ukoll tnaqqis ta’ €13-il miljun fejn tidħol duty on documents and transfers meta tqabbel l-2020 mal-2016, u dan kien attribwit għall-impatt tal-pandemija, fejn kien hemm tnaqqis ta’ 34% meta mqabbel mal-2019. Id-dħul mill-VAT segwa trend stabbli ta’ tkabbir bejn is-snin 2016 sal-2019, b’żieda totali ta’ €220 miljun f’termini assoluti. Min-naħa l-oħra mbagħad fis-sena 2020 ġew miġbura €167 miljun inqas mill-2019. Fejn tidħol dwana rajna żieda ta’ €55 miljun f’termini assoluti meta tqabbel l-2019 mal-2016, però mbagħad fl-2020 kien hemm tnaqqis ta’ €69 miljun prinċipalment bħala riżultat ta’ ammont iktar baxx ta’ dazju miġbura fil-pandemija.

Bħala konklużjoni rrid ngħid li nnutajna li kienu ġew applikati diversi azzjonijiet ta’ infurzar sabiex jinġabru l-flus dovuti bħal remissjoni ta’ ftehemijiet ta’ interess u azzjonijiet legali. Madanakollu dak iż-żmien kien jenħtieġ ukoll li ssir rilokazzjoni tal-personnel, għax meta konna staqsejna lid-Dipartimenti huma kienu qalulna li kien hemm bżonn ta’ aktar personnel biex ikunu jistgħu jagħmlu iktar infurzar b’saħħtu.

Meta wieħed iqis li s-sena taħt reviżjoni kienet fi żmien pandemija, dan l-Uffiċċju kien bi ħsiebu jagħmel analiżi oħra ta’ segwitu biex ikun iktar ġust mad-Dipartiment. 

Nirringrazzjakom tal-attenzjoni.

IĊ-CHAIRPERSON: Sur Micallef, prosit tal-preżentazzjoni, u se nibda billi nagħmel xi domandi b’mod ġenerali. Naf li se nkun iebes bl-ewwel domanda tiegħi, u b’dan li se ngħid ma rridx niġi nterpretat li b’xi mod qed niskredita lill-NAO.  Sfortunatament, minħabba l-eċċezzjoni tal-COVID-19 – u jekk ma taqbilx miegħi spjegali – huwa diffiċli li naslu għal konklużjoni, għax it-trend flactuated. Kellna sitwazzjoni fejn ma nistgħux nieħdu t-trend ta’ diversi snin. Bħala eżempju, f’dan ir-rapport għandna flactuation. 

IS-SUR CHARLES DEGUARA: Ma naqbilx.
IĊ-CHAIRPERSON: Tajjeb. Jien hekk irrid, nipprovoka d-diskussjoni.
 
IS-SUR CHARLES DEGUARA: Sfortunatament fl-2020 ġara li ġara u ħadd ma kien jaf x’se jiġri. Having said that, l-analiżi tal-2018 u 2019 qiegħda hemm u tista’ taħdem fuqha. Veru li fl-2020, imbagħad effettivament fl-2021 u anke fl-2022, kien hemm blip u issa erġajna bdejna, imma għall-inqas tal-2018 u tal-2019 hemm qiegħda u tista’ taħdem fuqha. Sfortunatament kien hemm din is-sitwazzjoni li ħadd ma seta’ jipprevediha.

IĊ-CHAIRPERSON:  L-Onor. Bencini.

ONOR. GRAHAM BENCINI: Fir-report highlights hemm il-capital gains tax for 2017 and 2018 imma mhemmx il-perċentwali għall-2019 u l-2020. Tal-2020 assumejt li mhemmx  minħabba l-pandemija, imma tas-sena 2019 għalfejn tħalliet barra?

IĊ-CHAIRPERSON: Is-Sur Stefan Manicolo.

IS-SUR STEFAN MANICOLO (Uffiċjal fl-Uffiċċju Nazzjonali tal-Verifika): Bħala highlights ħadna l-iktar snin li kien hemm għoljin f’dak il-perjodu, jiġifieri l-ikbar varjanzi on a year on year basis. 

IS-SUR CHRIS MICALLEF: Kienu l-ikbar bħala persentaġġi.

ONOR. GRAHAM BENCINI:  Sur Micallef, waqt il-preżentazzjoni għamilt aċċenn għall-fatt li ma ngħatajtux l-ageing tal-ammonti tal-VAT. 

IS-SUR CHRIS MICALLEF: Kull sena nagħmlu l-arretrati u dejjem jagħtuna l-ageing, però fuq tal-VAT dejjem ikun hemm problema. Sal-arretrati tal-2023 ma setgħux jagħtuna l-ageing tal-VAT, però għadhom iridu jibagħtulna l-arrears of revenue return tal-2024.

ONOR. GRAHAM BENCINI: Għalfejn ma setgħux?

IS-SUR CHRIS MICALLEF: Huma jgħidu li kif inhi s-sistema qatt ma setgħu jiġġenerawha. Jiġifieri hija limitazzjoni fis-sistema.

IĊ-CHAIRPERSON: Bi qbil tal-kumitat se nitlob li tiġi kkomunikata d-domanda lis-CfR.  Għalissa għadna fi stadju ta’ preżentazzjoni tal-Uffiċċju Nazzjonali tal-Verifika, mhux għoti ta’ informazzjoni jew xhieda. 

IS-SUR CHARLES DEGUARA: Mr Chairman, tajjeb wieħed jgħid li qabel tibda s-sena aħna nagħmlu pjan ta’ ħidma biex niddeċiedu x’audits se nwettqu. Din ma tkunx xi ħaġa frivola, imma ssir fuq ċerti kriterji u b’ċertu ħsieb. Kif tafu, kull sena aħna noħorġu annual report u fih ikollna section importanti ħafna fuq arrears of revenue, jiġifieri kemm għandu jieħu l-Gvern.  Jien ili 17-il sena ngħid l-istess ħaġa u naħseb li wasal iż-żmien – u din marbuta magħha, b’hekk għamilna dan l-istudju u għandna bżonn nagħmlu ieħor – li l-Gvern jieħu azzjoni biex l-accounts ikunu jistgħu jippreżentaw a fair and true picture. Kulħadd jaf li these do not present a fair and true picture, għax jekk għandek ammont ta’ dues li għandhom numru ta’ snin, businesses li jista’ ikun li fallew jew marru out of business, nies li jkunu mietu...  Naħseb li wasal iż-żmien biex nibdew nieħu azzjoni ħalli nagħtu stampa li tkun fair and true.

ONOR. GRAHAM BENCINI:  Għandek raġun mija fil-mija tgħid hekk għax awditur dak huwa li jagħmel, jagħti a fair and true picture ta’ li jkun qed isir fil-financial statements ta’ kumpanija.  Imma hawnhekk m’aħniex qed nitkellmu dwar revenue imma dwar receivables, għax dak huwa on a cash basis not on an accrual basis.

IS-SUR CHARLES DEGUARA: Hekk hu. 

ONOR. GRAHAM BENCINI: Jiġifieri biex inkunu preċiżi, l-istatement tas-Sur Deguara huwa fuq dak li għandu jieħu l-Gvern.

IS-SUR CHARLES DEGUARA: Hekk hu, imma nafu li dak l-istatement mhuwiex fattwali. Kieku tajjeb għall-Gvern u għall-pajjiż jekk għandu jieħu dawk l-ammonti u se jiġborhom! 

IĊ-CHAIRPERSON: Jiġifieri jekk qed nifhem sew, hemm numru ta’ bad debts li qatt ma ġew ikkunsidrati.

IS-SUR CHARLES DEGUARA: Hemm numru ta’ dues li nafu li m’huma se jinġabru qatt u jibqgħu jidhru fl-istatement. Biex inkun onest, din ilha ġejja mill-predeċessuri tagħna. 

IS-SINJ. TANYA MERCIECA (Assistent Awditur Ġenerali): Biċċiet minnhom lanqas huma due għax, bħalma qalu, ikunu stimi.
IS-SUR CHRIS MICALLEF:  Iġġenerati awtomatikament mis-sistema. 

IS-SUR NOEL CAMILLERI (Deputat Awditur Ġenerali): F’kelma waħda qed nitkellmu fuq l-arrears of revenue. Hemm ammonti li jiġu ġġenerati minn ġos-sistema. L-uniku mezz li l-VAT, jew whoever, jistgħu jirrapportaw xi ħaġa, li tista’ tiġi ċċekkjata mill-awditur, hija dik li toħroġ mis-sistema.  Kif qed tgħid Ms Mercieca, hemm ammonti li lanqas huma due as such, imma qegħdin hemmhekk f’dak l-istatement partikolari. Li qed ngħidu hu li ma jagħtux stampa ċara fuq dak l-istatement partikolari, jiġifieri tal-arrears of revenue. Rigward l-oħrajn, kif qal tajjeb l-Onor. Bencini, il-finanzi tal-Gvern huma on a cash  basis u allura r-revenue tal-Gvern, dak li daħal, qiegħed hemmhekk and we give assurance on that.

IĊ-CHAIRPERSON: Ħalli nkun iktar dirett. Jekk qed nifhem sew, l-NAO qed jgħid li l-pożizzjoni finanzjarja ta’ dak li għandu jirċievi l-Gvern f’dawn in-numri, hija overstated ħafna u ma tirriflettix is-sitwazzjoni reali minħabba li ċerti ammonti li qed jidhru bħala li għandhom jidħlu, mhumiex se jidħlu. 

IS-SUR CHRIS MICALLEF: Fil-fatt, ħafna minnhom id-dipartiment isejħilhom bħala estimated not collectable. 

IĊ-CHAIRPERSON: Mela dik hija l-problema, u aħna l-avukati mmorru għas-soluzzjoni. Hawnhekk qisna se naslu... (Interruzzjonijiet) L-avukati problem solvers! 

ONOR. GRAHAM BENCINI: We beg to differ. 

IS-SUR CHARLES DEGUARA: Imma mbagħad ma jkollniex bżonn iżjed avukati! 

IĊ-CHAIRPERSON: Allura ħa naqbad din il-clip. Jien qed nifhem li l-Onor. Muscat qed jgħid xi ħaġa kontra l-Prim Ministru, għaliex huwa avukat! Illum oqgħod attent għax il-kollegi maġenbek huma avukati!

Kif kont qed ngħid, il-problema hi li s-sitwazzjoni finanzjarja mhijiex qed tirrappreżenta s-sitwazzjoni vera minħabba dik in-nuqqas ta’ konsiderazzjoni. U r-rakkomandazzjoni li qiegħda ssir mill-NAO hija li tidħol xi forma ta’ mekkaniżmu fejn ċerti ammonti li qed jidhru bħala li għandhom jidħlu ma jiġux ikkunsidrati bħala li għandhom jidħlu, però għandhom jinqatgħu.

IS-SUR CHARLES DEGUARA:  Hekk hu.

IĊ-CHAIRPERSON:  Hemm xi dokument jew pubblikazzjoni, li tista’ ssir riferenza għalihom, li qed tagħti din ir-rakkomandazzjoni?  U kif se naslu għaliha?

IS-SUR CHARLES DEGUARA: Fil-fatt f’dan il-Kumitat kienet saret diskussjoni estensiva u konna għamilna ħafna meetings mal-Ministeru għall-Finanzi dak iż-żmien. Bħala persuna li kont naħdem fil-Ministeru għall-Finanzi nifhem u naċċetta li hemm ċerta sensittività fil-kwestjoni, għax aħna qegħdin ngħidu li tagħmel write-offs ta’ miljuni kbar ta’ ewro, li mhijiex ċajta. Jiġifieri nifhem li hemm ċerta sensittività u nemmen li għandu jkun hemm proċess maqbul, jekk jista’ ikun anke maqbul f’dan il-Kumitat, biex ikun hemm kriterji ċari, anzi ċarissimi, ta’ kif wieħed għandu jaħdem meta jibda jagħmel dawn ir-write-offs, għax jekk ma noqogħdux attenti jibda jkun hemm diskors bħal li ta’ Charles qtajthom għax ħabib tiegħek, u ta’ Tania ma qtajthomx... Nemmen li għandu bżonn ikun hemm kriterji ċari u maqbula minn dan il-Kumitat biex il-Ministeru għall-Finanzi jibda jnaqqas ftit ftit minn dawn l-ammonti, li għalkemm jidhru dovuti, fil-verità mhuma se jinġabru qatt. 

ONOR. AMANDA SPITERI GRECH: Nafu kemm hu l-ammont?

IS-SUR CHARLES DEGUARA: Bl-amment ma nafx, imma qegħdin fir-rapporti tagħna. Żgur li hemm miljuni kbar.

ONOR. GRAHAM BENCINI: Hemm ‘il fuq minn €1 biljun.

IĊ-CHAIRPERSON: Hemm xi formola li qed tiġi rrakkomandata min-naħa tal-NAO?

IS-SUR CHARLES DEGUARA: Mhux formola.  Trid tinħadem sistema, u nibqa’ ninsisti li jekk jista’ ikun tkun maqbula minn dan il-Kumitat kollu, biex bi kriterji ċari u preċiżi jkun jista’ jibda l-proċess tar-write-offs. Pereżempju, ikun hemm qbil li dawk il-kumpaniji li jkunu ġew iddikjarati falluti minn ħames snin ilu ‘l hemm – qed nivvinta sempliċement biex nagħti eżempju –... Dan mhux eżerċizzju ta’ sena jew sentejn, għax kif qed ngħidu, hemm ammonti kbar, imma jekk nibdew xi darba nispiċċaw. Jekk ma nibdewx il-pjaga se tibqa’ tikber.

ONOR. GRAHAM BENCINI:  Fil-preżentazzjoni tiegħu s-Sur Micallef għamel riferenza għar-revenue not collectable; sas-sena 2020 kienu jammontaw għal €4.2 biljun.

IS-SUR CHARLES DEGUARA: Imbagħad għandek is-sorsi tad-dħul tal-Gvern f’postijiet oħra. 

IS-SUR CHRIS MICALLEF:  Kif qal is-Sur Deguara,  meta aħna nagħmlu l-annual report, kull sena ninkludu l-arrears of revenue exercise, fejn nirrappurtaw fuq id-dipartimenti l-kbar, li dawn tar-revenue jidħlu kollha, u kemm-il darba rrakkomandajna... Dawn l-aħħar snin għamilna audits ta’ enforcement, li parti minnhom kienet fuq l-arrears, u dejjem irrakkomandajna li l-ammonti li huma estimated as not collectable jiġu tackled billi ma jibqgħux jidhru fl-arrears of revenue u jneffħu l-arrears.

IĊ-CHAIRPERSON: Huwa possibbli li din l-ispjega li qed tagħtu tiġi fformulata u tidħol  fl-atti ta’ din id-diskussjoni? 

IS-SUR CHARLES DEGUARA: Qed nitkellem mill-memorja, imma naħseb li diġà  hemm xi ħaġa. Fil-kas nibagħtuhielkom. 

IĊ-CHAIRPERSON: Fil-każ issir riferenza għal dak li kien intqal. 

IS-SUR CHARLES DEGUARA: U konna bgħatniha lill-PAC, jiġifieri qiegħda fil-Minuti tal-PAC ukoll.

IĊ-CHAIRPERSON: F’leġiżlaturi preċedenti?

IS-SUR CHARLES DEGUARA: Iva. Naħseb li l-Onor. Muscat biss kien fil-Kumitat ta’ dak iż-żmien. Insibuha u nibagħtuha.

IĊ-CHAIRPERSON:  Fil-kas jekk ikun hemm bżonn ta’ aġġornament, naraw li tiġi... 

IS-SUR CHARLES DEGUARA: Iva.

IĊ-CHAIRPERSON: Mela se ssir il-verifika mill-NAO. 

IS-SUR CHARLES DEGUARA: Nenfasizza li m’iniex qiegħed nimminimizza. Din hija biċċa xogħol monumentali u hemm bżonn li ssir b’għaqal kbir. M’aħniex qed ngħidu li hija xi ħaġa sempliċi, imma l-importanti li nibdew. 

IĊ-CHAIRPERSON: Il-fatt li għedt li hemm bżonn il-qbil ta’ dan il-Kumitat kollu jfisser li... Jien xtaqt nagħmel xi mistoqsijiet oħra. Jekk fhimt sew, meta sar dan ir-rapport kien hemm tibdil fil-forma tal-kompożizzjoni tal-ġbir tas-CfR. Qed nagħmel din id-domanda biex ikunu fl-atti tagħna, fis-sens li huwa importanti li tingħata l-informazzjoni. Kien hemm xi tibdil mill-mod kif kienet strutturata l-entità responsabbli mill-ġbir mill-2020 għal-lum il-ġurnata? 

IS-SUR CHRIS MICALLEF:  Għal-lum iva, għax bħalissa qed issir il-merger.

IĊ-CHAIRPERSON: Possibbli tagħtina spjega quddiem dan il-Kumitat ta’ kif l-aħjar li nipproċedu biex nindirizzaw dawn il-punti?  Min hu l-iktar idoneu biex jiġi quddiem dan il-Kumitat biex jirrispondi fir-rigward ta’ dawn l-issues?

IS-SUR CHRIS MICALLEF:  Il-Kummissarju tat-Taxxa. Issa sar jisimhom Malta Tax and  Customs Administration (MTCA).

IĊ-CHAIRPERSON: Qed nagħmel dawn il-mistoqsijiet biex aħna jkollna gwida mill-NAO fejn l-aħjar li mmorru għar-risposti. Minħabba l-mod kif inhu t-titolu tar-rapport, dan il-Kumitat huwa marbut li jidħol fuq is-sena 2020. Jiġifieri jekk nitolbok tispjega llum il-ġurnata min hu responsabbli biex nistaqsuh dwar is-sena 2020, ir-risposta tibqa’ s-CfR?

IS-SUR CHRIS MICALLEF: Hekk hu. 

IĊ-CHAIRPERSON: Sur Micallef, matul il-preżentazzjoni tiegħek kont qed tagħmel riferenza għal numru ta’ projections. Ovvjament wieħed qed iħares ‘il quddiem ta’ x’jistgħu jkunu estimated receivaables u bdejt tagħmel din l-analiżi. Dawk in-numri, l-NAO irċevihom min-naħa tal-Ministeru għall-Finanzi?

IS-SUR CHRIS MICALLEF: Dawk sibnihom fil-Financial Estimates li joħroġ il-Ministeru għall-Finanzi kull sena.

IĊ-CHAIRPERSON: Jiġifieri mxejtu ma’ dak li qed jiġi ppubblikat u ppreżentat fuq il-Mejda tal-Kamra.

IS-SUR CHRIS MICALLEF: Hekk hu. 

IĊ-CHAIRPERSON: U meta jinħadmu l-projections hija dejjem ir-responsabbiltà tal-Ministeru għall-Finanzi li mbagħad għandu l-proċedura tiegħu biex jikkonsulta u jirċievi l-informazzjoni min-naħa tal-entitajiet. 

IS-SUR CHRIS MICALLEF: Hekk hu. 

IĊ-CHAIRPERSON:  L-Onor. Graham Bencini.

ONOR. GRAHAM BENCINI: Sur Micallef, nagħmel riferenza għall-islide fejn hemm il-“Customs – Variance Analysis” fejn jidher li l-ikbar tnaqqis kien ta’ 70% f’other revenue. Tista’ tagħtina ftit iktar informazzjoni fuq dik il-kategorija?

IS-SUR CHRIS MICALLEF: L-aħjar li niċċekkja ftit għax irrid insib il-working papers. 

ONOR. GRAHAM BENCINI: Kollox sew. Mhux problema.

IĊ-CHAIRPERSON: Fil-kas tintbagħat il-breakdown tal-item “other revenue” fil-“Customs  - Variance Analysis”.

IS-SUR NOEL CAMILLERI: Għalkemm il-persentaġġ huwa għoli, l-ammont huwa żgħir. 

IS-SUR CHRIS MICALLEF: Qed nitkellmu fuq total ta’ €159,000.

IS-SUR NOEL CAMILLERI:  Il-variance hija kbira ħafna, imma l-ammont assolut huwa €159,000.

IĊ-CHAIREPRSON: Iktar mistoqsijiet? L-Onor. Alex Muscat.

ONOR. ALEX MUSCAT: Sur Micallef, fl-introduzzjoni tiegħek spjegajt illi dan kien rapport li jsegwi rapport li kien sar fl-2016. Milli fhimt, u anke minn dak li spjegajtu fil-preżentazzjoni u li qed nara fir-rapport innifsu, veru li s-sena 2020 kienet waħda eċċezzjonali, imma jidher li tajtu daqqa t’għajn ukoll lejn is-snin 2017, 2018 u 2019. 
IS-SUR CHRIS MICALLEF: U anke s-sena 2016. 

ONOR. ALEX MUSCAT: Qed ng]id sew li komplejtu tinnutaw titjib f’dawk is-snin, minbarra s-sena 2020.  Tista’ telabora ftit dwar din? 

IS-SUR CHRIS MICALLEF: Iva.  Kif spjegajt fil-bidu, aħna nnutajna li t-trend baqgħet tiela’ mill-ewwel sena li konna rajna, jiġifieri l-2012, u tibqa’ tiela’ sas-sena 2019 dejjem biż-żidiet, forsi ġieli iktar minn snin oħrajn, imma t-trend kienet dejjem ‘il fuq. 

IĊ-CHAIRPERSON:  Jiġifieri fl-infurzar tal-collection?

IS-SUR CHRIS MICALLEF: Le, bħala revenue collection u l-miġbur attwali.

ONOR. ALEX MUSCAT:  Intom innutajtu li żdiedu l-isforzi biex l-Istat jiġbor dak li għandu jidħol, fi dwana, f’VAT, eċċ. Rajt, pereżempju, li l-ammont ta’ kuntratti notarili eżaminati f’dak li għandu x’jaqsam ma’ capital gains kien ta’ iktar minn 16,000.  Dak kien f’sena waħda? 

IS-SUR CHRIS MICALLEF: Iva, tas-sena 2020.

ONOR. ALEX MUSCAT: Hemmhekk xi trends rajtu?

IS-SUR CHRIS MICALLEF: Bħala nfurzar aħna narawhom ukoll fl-arrears of revenue kull sena. Dejjem nistaqsu, nitolbu u nġibu supporting documentation, u bħala infurzar, apparti xi sena ‘l hemm u ‘l hawn, ħafna drabi jkun hemm titjib minn sena għall-oħra. Il-problema ħafna drabi tkun li ma jkollhomx riżorsi biżżejjed biex jagħmlu l-infurzar meħtieġ, imma rajna li jippruvaw jagħmlu infurzar.  Pereżempju, fejn tidħol duty on documents żdied ħafna l-infurzar, għax dak iż-żmien għamilna audit ukoll. 

ONOR. ALEX MUSCAT: Fejn jidħlu aktar riżorsi, jekk m’iniex sejjer żball, fir-rapport tagħkom għamiltu suġġeriment dwar l-istaff complement.

IS-SUR CHRIS MICALLEF:  Iva.  M’għamilnihiex fil-presentation għax inkella ma konna nispiċċaw qatt.  Fejn jidħol infurzar biss, dak iż-żmien – ovvjament ma nafux jekk is-sitwazzjoni għadhiex l-istess – konna ċċekkjajna dwar l-istaff complement u rriżulta, speċjalment fejn tidħol dwana, li kellhom bżonn iktar staff biex jilħqu l-full staff complement li bih setgħu jagħmlu l-infurzar, u kienu qegħdin jippruvaw jagħmlu recruitment għalih. Fil-fatt, diġà kellhom xi pjanijiet. 

ONOR. ALEX MUSCAT: Apparti għodda ta’ riżorsa umana, f’dak li għandu x’jaqsam ma’ teknoloġija użata, rajtu differenzi mill-2016 għall-2020? Ovvjament illum qegħdin fis-sena 2025 u probabbilment nbidlu wkoll is-sistemi. Jekk rajtu differenzi, għamiltu suġġerimenti fis-sens ta’ kif tista’ tintuża l-informatika biex tkompli tgħin?

IS-SUR CHRIS MICALLEF: Meta ppruvajna nidħlu f’dak is-suġġett, speċjalment sas-sena 2020, ma tantx konna rajna improvement, fis-sens li d-dipartimenti ma tantx kellhom teknoloġija biex tgħinhom jagħmlu infurzar aħjar u kellhom jagħmlu ħafna manual intervention, però issa qed naraw li qegħdin jagħmlu sistemi ġodda. Bħalissa qed nagħmlu audit ukoll u qed naraw waħda mis-sistemi ġodda.  Naħseb li bħalissa huwa żmien fejn qed isaħħu l-għodda tagħhom, imma sas-sena 2020 ma kellhomx għodda biżżejjed tajba biex tgħinhom jagħmlu l-infurzar; riedu jagħmlu ħafna manual intervention. Mill-informazzjoni li għandi, u kienet ukoll fuq l-aħbarijiet, naf li bħalissa qed jaħdmu fuqha u qed jagħmlu sistemi ta’ AI.

IĊ-CHAIRPERSON: Dwar din il-kwestjoni tal-vetting tal-kuntratti tal-capital transfer duty, l-ammont li kien hemm imniżżel bħala vetting ta’ kuntratti pubbliċi ta’ trasferiment huwa litteralment vetting ta’ kuntratti, jew inkella spezzjonijiet? U nafu kemm kien hemm spezzjonijiet?  Meta jkun hemm dan l-eżerċizzju wieħed jagħmel analiżi tal-ammont iddikjarat li abbażi tiegħu qed jinħadem il-kalkolu tal-capital transfer duty li  trid titħallas, u xi drabi jintbagħat xi ħadd biex jagħmel spezzjoni u jara li dak il-valur iddikjarat jaqbilx mal-valur reali ta’dik il-proprjetà. Fir-rigward ta’ spezzjonijiet nafu kemm kien hemm? 

IS-SUR CHRIS MICALLEF: Bħala spezzjonijiet kien hemm 4,957 li 4,622 minnhom...

IĊ-CHAIRPERSON: Kollha on site inspections?
IS-SUR CHRIS MICALLEF: Iva, u kollha saru matul is-sena 2020. 

IĊ-CHAIRPERSON: Jiġifieri minn 16,300 kien hemm 5,000 li marru jiċċekkjawhom?

IS-SUR CHRIS MICALLEF:  Iva, għax dawk jagħqduhom by location...

IĊ-CHAIRPERSON: U x’irriżulta minn dawk il-5,000? 

IS-SUR CHRIS MICALLEF: Fil-maġġoranza tagħhom kien hemm under declaration u kellhom iħallsu d-duty fuq id-differenza, kif ukoll penali. 

IĊ-CHAIRPERSON: U l-1,724 kollha sorted, jew seta’ kien hemm minnhom li marru...?

IS-SUR CHRIS MICALLEF:  L-1,724 kienu objections, għax għalkemm jgħidulek li l-valur huwa under declared, inti għandek id-dritt tagħmel objection, u kien hemm madwar terz minnhom li għamlu objection li 671 minnhom ġew aċċettati.

IĊ-CHAIRPERSON: L-Onor. Andy Ellul.

ONOR. ANDY ELLUL: Mis-16,300 att li eżaminajtu....

IS-SUR CHRIS MICALLEF: Mhux aħna eżaminajnihom, imma l-Capital Transfer Duty (CTD) Department eżaminahom.

ONOR. ANDY ELLUL: Jiġifieri dawk l-4,957 mhux intom għażiltu li teżaminawhom.

IS-SUR CHRIS MICALLEF: Le. Fejn jidħol il-valur tal-proprjetà, id-dipartiment għandu sistema u għandu proċess kif jassessja internament.  Għandu bord u jintagħżlu minnu.

ONOR. ANDY ELLUL: Jiġifieri mhux randomly.

IS-SUR CHRIS MICALLEF: Le, hemm bord li jagħżel lil dawk li jidhrilhom li għandhom ċerti kriterji, bħal pereżempju by location u b’tip ta’ proprjetà li jkollha ċertu valur u...

IĊ-CHAIRPERSON: Is-Sur Charles Deguara.

IS-SUR CHARLES DEGUARA: Mr Chairman, nista’ nikkonferma li kellna diskussjonijiet fit-tul mal-Ministeru għall-Finanzi u konna qbilna magħhom fuq proposta kif għandha taħdem is-sistema. Il-Permanent Secretary ta’ dak iż-żmien, is-Sur Alfred Camilleri, kien bagħat ittra lill-PAC datata 4 ta’ Awwissu 2020, li fiha hemm kollox. 

IĊ-CHAIRPERSON: Fil-fatt diġà sibniha u kont se nħalli l-mistoqsijiet jispiċċaw u ngħidha fl-aħħar.  Fil-fatt m’hemmx għalfejn tgħaddulna dik l-informazzjoni għax sibniha minn dak il-ħin ‘l hawn. Hija ittra mibgħuta mill-Permanent Secretary tal-Ministeru għall-Finanzi in consultation mal-Uffiċċju Nazzjonali tal-Verifika.  Fil-kas nitlob li din il-korrispondenza tidħol fl-atti ta’ dak li qed niddiskutu issa, għax inzertat ukoll li ntbagħtet fl-2020 u allura d-data taqbel ma’ dan ir-rapport. 

IS-SUR CHARLES DEGUARA: Fil-fatt għalhekk enfasizzajt il-punt li kien hemm konnessjoni bejn din il-kwestjoni urġenti li għandna bżonn nittekiljawha, u dan ir-rapport. 

IĊ-CHAIRPERSON: Aktar domandi?  L-Onor. Alex Muscat.

ONOR. ALEX MUSCAT: Se nerġa’ niġi għal dak li għandu x’jaqsam ma’ kuntratti ta’ trasferiment ta’ proprjetà. Nifhem sew li s-16,300 kuntratt li ġew eżaminati jirrappreżentaw prattikament it-trasferimenti kollha ta’ proprjetà, jew il-maġġoranza tat-trasferimenti kollha li saru f’dik is-sena partikolari?

IS-SUR CHRIS MICALLEF: Le, mhumiex kollha, imma l-maġġoranza tagħhom.

ONOR. ALEX MUSCAT: Jiġifieri dawk il-kważi 5,000 li ġew riferuti lill-periti huma fejn ikunu saru l-visits  biex... 

IS-SUR CHRIS MICALLEF: Hekk hu.

ONOR. ALEX MUSCAT: Jiġifieri f’dik is-sena biss...

IS-SUR CHRIS MICALLEF: ...saru kważi 5,000 visit.

ONOR. ALEX MUSCAT: Saru 5,000 inspection bil-periti li jkunu ġew imqabbda mill-entità.

IS-SUR CHRIS MICALLEF: Għax huma jgħaqduhom skont il-location, imbagħad f’ġurnata waħda l-perit imur jagħmel xi erba’ inspections. 

ONOR. ALEX MUSCAT: Qed ninnota li l-persentaġġ ta’ kemm qed jiġu riferuti biex isiru spezzjonijiet mill-periti – li nifhem li huma periti indipendenti, privati – huwa għoli, kważi għandek terz tal-kuntratti...

IS-SUR CHRIS MICALLEF: Dak iż-żmien huma kellhom pool ta’ periti li jagħżlu minnhom biex jibagħtuhom skont il-location, eċċ. 

ONOR. ALEX MUSCAT: Jidher li qed nara sforz b’saħħtu biex dak li għandu x’jaqsam ma’ capital transfer, id-dipartiment jara li l-proprjetà li qed tinbigħ...

IS-SUR CHRIS MICALLEF: Iva, speċjalment għax kien qed ikun hemm ħafna proprjetà dak iż-żmien, u għadha s’issa...  Iva, innotajna li d-dipartiment kien qed jagħmel sforz kbir f’dan l-aspett. 

IĊ-CHAIRPERSON: Fid-dawl ta’ din l-ittra li ġiet mibgħuta lill-Kumitat fl-4 ta’ Awissu 2020 xtaqt nagħmel rakkomandazzjoni għax naħseb li aħna għandna responsabbiltà li naraw li jkun hemm kontinwazzjoni fuq dak li sar f’PACs oħrajn.  Jekk qed nifhem sew, l-NAO qed jikkonferma li l-pożizzjoni tiegħu tibqa’ dik li hemm fl-ittra, u allura naħseb li huwa fl-obbligu tal-Kumitat li ssir komunikazzjoni mas-Segretarju Permanenti fil-Ministeru għall-Finanzi tal-lum, għax il-pożizzjoni li għandna ġejja min-naħa tal-Permanent Secretary ta’ dak iż-żmien, is-Sur Alfred Camilleri, sabiex naraw il-pożizzjoni tal-ministeru hijiex in linea ma’ dik il-pożizzjoni. Ovvjament wieħed jista’ jassumi li hekk hu, u nisperaw li jkollna dik il-konferma, imma qed ngħid hekk sempliċement biex ikollna l-konfort.

ONOR. GRAHAM BENCINI: Dak iż-żmien kien hemm reazzjoni mill-PAC? 

IS-SUR CHARLES DEGUARA: Meta bgħatniha l-PAC ma kienx in session għax kien l-4 ta’ Awwissu. With hindsight ngħid li kien ikun aħjar kieku bgħattniha...  Imma wara kulħadd bravu.

ONOR. GRAHAM BENCINI: U kien perjodu fejn kien hawn il-COVID-19. 

IS-SUR CHARLES DEGUARA: Hekk hu. Jiġifieri t-timing ma kienx l-iżjed wieħed feliċi.

ONOR. GRAHAM BENCINI: Jiġifieri ma kien sar xejn.

IS-SUR CHARLES DEGUARA: Safejn naf jien le.

IĊ-CHAIRPERSON: Ma nafx jekk hawnx qbil li l-Kumitat jagħmel dak li qed nirrakkomanda.

ONOR. ALEX MUSCAT: X’inhu s-suġġeriment eżatt?

IĊ-CHAIRPERSON: Fl-4 ta’ Awwissu 2020 is-Segretarju Permanenti fil-Ministeru għall-Finanzi, is-Sur Alfred Camilleri, flimkien mal-NAO, kienu bagħtu ittra lill-PAC – li qiegħda fl-atti ta’ dak li kien qed jiġi nvestigat dak iż-żmien – bir-rakkomandazzjoni fir-rigward ta’ “Uncollectable arrears of revenue”. Jien naħseb li ladarba l-NAO qed jgħid li l-pożizzjoni tiegħu hija l-istess bħalma kienet f’Awwissu 2020, il-PAC għandu jibgħat din l-istess korrispondenza lill-Permanent Secretary fil-Ministeru għall-Finanzi tal-lum, is-Sur Paul Zahra, biex jiġi kkonfermat jekk il-pożizzjoni għadhiex l-istess jew inkella nbidlitx. Naħseb li jkun tajjeb li jsir dan għall-finijiet ta’ kompletezza. 

ONOR. ALEX MUSCAT: Ħalli naraw l-ittra u niġu lura, ovvjament illum stess. 

IĊ-CHAIRPERSON: L-Onor. Andy Ellul. 

ONOR. ANDY ELLUL: Sur Micallef, ngħid sew li matul dan il-proċess kollu kellkom koperazzjoni sħiħa mill-entitajiet?

IS-SUR CHRIS MICALLEF: Iva, qed tgħid sew.

IĊ-CHAIRPERSON: Jien xtaqt nitlob lill-NAO sabiex, jekk  hu possibbli, jgħaddulna l-lista tal-persuni jew entitajiet li kkollaboraw magħhom u li marru għandhom għall-informazzjoni biex waslu għal dan ir-rapport.

IS-SUR CHARLES DEGUARA: Aħna s-soltu hawnhekk niddiskutu dawk li ngħidulhom investigazzjonijiet, imma dan huwa audit.  Min ikun ħadem fuq l-audit ikun ikkuntattja lil dawk id-dipartimenti, li f’dan il-każ huma dawk it-tlieta li ssemmew. 

IĊ-CHAIRPERSON: Li huma d-Dipartment tad-Dwana,  id-Dipartiment tal-VAT u l-Capital Transfer Duty Department. 

IS-SUR CHRIS MICALLEF:  U d-Dipartment tal-Income Tax.

IĊ-CHAIRPERSON: L-Onor. Alex Muscat.

ONOR. ALEX MUSCAT: Sur Micallef, fil-preżentazzjoni tiegħek kien hemm slide marbuta mal-ġbir tal-VAT fejn uriet li mill-€1.1 biljun li kienu budgeted li jinġabru fis-sena 2020, inġabru ‘l fuq minn €320 miljun inqas, jiġifieri inġabru kważi 30% inqas. Mill-ispjegazzjonijiet li ngħatajtu ħareġ li dan kien attribwibbli minħabba li...

IS-SUR CHRIS MICALLEF:  Dan kien minħabba d-deferral, għax setgħu jħallsu...

ONOR. ALEX MUSCAT: Fil-fatt dak li kont se nistaqsik. Kemm hija marbuta ma’ deferral u kemm hija marbuta ma’ konsum inqas li kellek f’dik is-sena partikolari? Ovvjament dik is-sena kien hemm numru ta’ stabbilimenti, bħal gyms, cinemas, ristoranti eċċ., li kienu għalqu għal perjodu ta’ żmien.  Jiġifieri kemm hemm minnhom li huma delayed VAT payments u kemm hemm minnhom li kien konsum inqas li seħħ fl-ekonomija Maltija?

IS-SUR CHRIS MICALLEF: M’għandniex din id-data eżatt, però l-ispjegazzjoni kienet li l-maġġoranza kienu minħabba d-deferral. Ovvjament kien hemm inqas konsum, speċjalment fl-ewwel tliet xhur tal-pandemija, però il-maġġoranza kienu minħabba d-deferral, imma m’għandniex il-figuri eżatt. 

IĊ-CHAIRPERSON: Grazzi ħafna tal-informazzjoni u tal-preżentazzjoni li tajtuna llum. Sakemm nistenna lill-Membri tan-naħa tal-Gvern jgħidulna d-deċiżjoni tagħhom fuq is-suġġeriment li għamilt jien ftit tal-ħin ilu, ngħid li l-Kumitat se jiltaqa’ bħal-lum ġimgħa fit-3.00 p.m. informalment sabiex tiġi diskussa l-lista tax-xiehda fir-rigward tas-suġġett li għandna quddiemna preżentement. 

L-Onor. Alex Muscat.
ONOR. ALEX MUSCAT: Sur President, biex nifhem eżatt, inti qed tissuġġerixxi li nġibu l-korrispondenza tal-Permanent Secretary ta’ qabel għall-attenzjoni tal-Permanent Secretary tal-lum, jekk eventwalment jiġi msejjaħ quddiem dan il-Kumitat – li għandi nifhem li se jkun wieħed mill-persuni li se jiġi msejjaħ – jew inkella...  X’inhi t-talba eżatt?

IĊ-CHAIRPERSON: Il-lista tax-xiehda s’issa għadna ma qbilniex fuqha u se tiġi diskussa l-ġimgħa d-dieħla. 

ONOR. ALEX MUSCAT: Qed naqblu.

IĊ-CHAIRPERSON: Għall-finijiet ta’ speditezza jien qed nissuġġerixxi li tiġi kkomunikata dik l-istess korrispondenza li bagħat il-Permanent Secretary fl-2020 lill-Permanent Secretary tal-lum u nitolbuh jekk jikkonfermax jew ivarjax dak li kien ġie propost lura fis-sena 2020 u jkollna dik il-pożizzjoni bil-miktub. Imbagħad jekk irid iżid fuqha ladarba jkun hawnhekk, jekk il-Kumitat jaqbel, nagħmlu hekk. 

ONOR. ALEX MUSCAT: Is-suġġeriment tiegħi hu, biex proċeduralment inkunu qegħdin iktar korretti, li nġibu l-korrispondenza għall-attenzjoni tal-Permanent Secretary attwali, nagħmluhielu ċara li over and above dan ir-rapport se tkun qed tiġi possibbilment diskussa hawnhekk, imbagħad ħalli jibagħtilna l-pożizzjoni tiegħu. 

IĊ-CHAIRPERSON: In relazzjoni ma’ dan ir-rapport, mhux over and above, għax inzertat fl-istess sena.

ONOR. ALEX MUSCAT: Iva, imma ma toħroġx mir-rapport.

IĊ-CHARPERSON: Huma separati.

ONOR. ALEX MUSCAT: Naqblu. Aħna qbilna li dik l-ittra se tkun parti mill-atti. Issa jien qed nissuġġerixxi daparti  ta’ din in-naħa li niġbdu l-attenzjoni tal-Permanent Secretary attwali li meta se jiġi msejjaħ se tiġi diskussa dik il-korrispondenza hawnhekk, naraw il-pożizzjoni tiegħu, u se mai nitolbuh il-pożizzjoni tiegħu formalment bil-miktub wara li jkun ġie hawnhekk.  

IĊ-CHAIRPERSON:  Mhux problema.

ONOR. ALEX MUSCAT:  Għax  hawnhekk se jingħata ċ-ċans li qabel ma jibagħtilna l-pożizzjoni tiegħu jispjega x’inhi.

IĊ-CHAIRPERSON:  M’għandix problema li jsir hekk. L-għan tas-suġġeriment tiegħi kien biex inkun iktar spedit. 

ONOR. ALEX MUSCAT: Naqbdu u niġbdulu l-attenzjoni għal dik il-korrispondenza u nagħmluha ċara li apparti dan ir-rapport se nkunu qed nitkellmu fuqha.

IĊ-CHAIRPERSON: Tajjeb. Jekk irid jilħaq jirrispondi qabel, jirrispondi qabel, inkella jiġi u jispjega l-pożizzjoni tiegħu hawnhekk.  Jekk iħossu komdu jirrispondi bil-kitba, merħba biha.

IS-SUR CHARLES DEGUARA:  Mr Chairman, jekk ma jimpurtax ngħid li din l-issue qamet għax waqt id-diskussjoni s-Sur Micallef semma kemm kien hemm uncollectable arrears of revenue. Kif diġà għedt, din hija issue sensittiva and I don’t want to minimize it.  Jekk jista’ ikun niddiskutuha ftit fil-profond, ikun aħjar. 

IĊ-CHAIRPERSON: Nirringrazzja lil kulmin ħa sehem f’din il-laqgħa tal-lum. Il-Kumitat se  jiltaqa’ b’mod informali nhar l-Erbgħa 23 ta’ Lulju 2025 fit-3.00 p.m. biex niddiskutu l-lista tax-xiehda u t-triq ‘il quddiem fuq dan ir-rapport. Il-Kumitat huwa aġġornat.

Fl-3.56 p.m. il-Kumitat aġġorna.


